
Uunga siunnersuut: Ukiumoortumik naatsorsuusiortarnermut inatsisip 

allanngortinneqarneranik inatsisini assigiinngitsuni aalajangersakkat 

aalajangersimasut atuutilernissaat pillugu Kalaallit Nunaannut peqqussummut 

Namminersorlutik Oqartussat oqaaseqaatissaat pillugu Inatsisartut 

aalajangiiffigisassaattut siunnersuut 

(Inuussutissarsiornermut, Suliffeqarnermut, Niuernermut Nunanullu Allanut Naalakkersuisoq) 

 

Uunga siunnersuut: Naatsorsuuserinermut inatsisip allanngortinneqarneranik 

inatsisini assigiinngitsuni aalajangersakkat aalajangersimasut atuutilernissaat 

pillugu Kalaallit Nunaannut peqqussummut Namminersorlutik Oqartussat 

oqaaseqaatissaat pillugu Inatsisartut aalajangiiffigisassaattut siunnersuut  

(Inuussutissarsiornermut, Suliffeqarnermut, Niuernermut  Nunanullu Allanut Naalakkersuisoq) 

 

Oqaluuserisassat marluk qulaani pineqartut ataatsimut sulissanngortinneqarsimasut pillugit 

matumuuna Inuit Ataqatigiinniit imatut oqaaseqarfigissavagut. 

 

Suliassat qulaani pineqartut nutarterneqarnissaat pillugu ukioq 2013-mi suleqatigiinnik 

pilersitsitsisoqarsimavoq. 

 

Suliffeqarfinnut piginneqatigiiffinnullu inatsisit assigiinngitsut, ullumikkut atuuttut 

ullumikkumut naleqqukkunnaarsimanerat suliakkiussisimanermut tunngaviusimalluni.  

 

Suleqatigiisitaliap suliassani naammassereersimalerpaa, suleqatigiisitaliallu taassuma tassa 

maanna innersuussutigisimasai tunngavigalugit nutarterineq aallartereersimalerpoq. 

 

Naluneqanngitsutut upernaaq manna ataatsimiinnitsinni, inuussutissarsiutinik ingerlatsisutut 

aningaasaateqarfiit pillugit inatsimmik nutarterinitsigut alloriarneq siulleq alloriarfigisimalerpar-

put, taamaliornitsigut nunatsinni inuussutissarsiornikkut ineriartortitsinerup sukkanerusumik 

ajornannginnerusumillu ineriartortitsisinnaanerput aqqutissiuussinnaalersimallutigu. 

 

Allariarneq tulleq massakkut alloriaqqiffissarput tassaaginnarpoq naatsersuuserinermut 

inatsisip aammalu ukiumoortumik naatsersuusiortarnermut inatsip kiisalu CVR-mik atuinermut 

inatsisip malinnaatinneqarnissaat. 

 

Naatsumik oqaatigalugu inuussutissarsioriaatsit assigiinngitsut assigiinnerusunik 

malittarissaqalernissaat taamatut nutarterinermi siunertarineqarpoq. 

 

Suliassamut uunga tunngatillugu, susassaqartut assigiinngitsorpassuit tusarniaffigineqarsimap-

put, akissuteqarsimasullu amerlanerpaartaasa inatsissatut allannguutissatut siunnersuutigine-

qarsimasut iluarisamaarlugillu akuersaarsimavaat. 

 

Taamaattumik uaguttaaq Inuit Ataqatigiinniit inatsissat taamatut isikkoqartillugit 

akuerineqarnissaat innersuukkusuppagut. 

 



 
Taamaakkaluartoq: nunami maani namminersulersimasutut, nunattalu nammini-

ilivikkiartuaarnissaanik pingaartitsisutut, anguniagaqartutullu Inuit Ataqatigiinniit 

pinngitsoorusunngilavut, piffissaq manna iluatsillugu, qulequttat pillugit imaattumik 

apeqquteqalaarnissatsinnut; 

 

Siullertut: Ukiumoortumik nalunaarusiaq (årsrapport) sooq tuluttuinnaq suliarineqartassava? 

Piumasaqataammat tuluttut saqqummersinneqartassasoq; oqaatsit marluk 

atorneqarsinnaannginnerpat? Uagutsitut tuluttullu?  

 

Aappaattut:Naalakkersuisunut apeqqutigerusunnarpoq suliassanut makkunnnga tunngasut,  

qaqugumita uagut nammineq akisussaaffigilersinnaassavagut? Tassami inatsisit uku pineqartut 

qallunaat nunaata oqartussaaffiata suli ataaniipput, kunngip peqqussutaanut tunngasuullutik, 

folketingimilu suliarineqartartuullutik, taamaallaat nunatsinnut tunngasumut, uagut 

oqaaseqaatissaannatsinnik siunnersuuteqaannartartuulluta. Tamanna pissusissamisoornerpa 

nunamut namminiileriartuinnartumut? 

 

Oqartussaaffiit matumunnga tunngasut nunatsinnut nuunneqarsinnaanerat pillugu 

Naalakkersuisut pilersaaruteqarnersut Inuit Ataqatigiinniit paaserusukkaluarparput. 

 

Nuunneqassagaluarpatalu aningaasatigut, allaffissornikkullu kingunissai pillugit paasiniarneqar-

niarnersoq imaluunniit paasiniaasoqarumaarnersoq. 

 

Piffissanngunnginnerpa oqartussaaffiit taakku pineqartut pillugit uagut nammineq oqartussaaf-

figilernissaanut? Naalakkersuisuisummita tamanna pillugu qanoq pilersaaruteqarpat? 

 

Taamatut oqaaseqaateqarluta Inuit Ataqatigiinniit ataatsimiisitaliamut qimerluugassanngorlugu 

ingerlateqqipparput. 

 

Qujanaq 

 
 


